
Eitt bros getur dimmu í dagsljós breytt, 

sem dropi breytir veig heillar skálar. 

Þel getur snúist við atorð eitt. 

Aðgát skal höfð í nærveru sálar. 

Svo oft leyndist strengur í brjósti, sem brast 

við biturt andsvar, gefið án saka. 

Hve iðrar margt líf eitt augnakast, 

sem aldrei verður tekið til baka. 

(Einar Benediktson) 

                                               Útdráttur 

Það var ekki fyrr en fyrir um 20 árum að tilfinningalegt ofbeldi var skilgreint sem einstök 

tegund ofbeldis og afleiðingar þess fengu aukna athygli meðal fræðimanna. Lengi vel 

töldu fræðimenn að tilfinningalegt ofbeldi væri aukaverkun annarra tegunda ofbeldis. 

Þar sem það skilur ekki eftir sig líkamlega áverka taldist það ekki jafn alvarlegt og 

líkamlegt og kynferðislegt ofbeldi. Birtingarmyndir tilfinningalegs ofbeldis eru 

margþættar. Ofbeldið felur ekki í sér líkamlega snertingu og er ekki endilega beitt af 

ásettu ráði. Tilfinningalegt ofbeldi getur verið dulið í uppeldisaðferðum foreldra, það 

getur átt sér stað í skólakerfinu af hálfu kennara og einnig er vitneskja barns af 

heimilisofbeldi almennt viðurkennt sem tilfinningalegt ofbeldi.  

Tilkynningar til barnaverndar gefa til kynna að á síðustu árum hefur orðin aukin 

vakning í íslensku samfélagi á tilfinningalegu ofbeldi  gegn börnum, sem og 

heimilisofbeldi.  Rannsóknir hafa sýnt fram á langvarandi skaðlegar afleiðingar 

tilfinningalegs ofbeldis og er það talið undirliggjandi í öllum tegundum ofbeldis. 

Afleiðingarar geta birst í innhverfum vandkvæðum á borð við geðræn vandamál og 

úthverfum vandkvæðum á borð við áhættuhegðun og ofbeldishneigð. Markmið 

þessarar ritgerðar er að varpa ljósi á áhættuþætti og afleiðingar tilfinningalegs ofbeldis 

gegn börnum, hvernig slíkt ofbeldi getur ómeðvitað verið hluti af uppeldisaðferðum 

foreldra og hvaða barnaverndarúrræði eru  í boði  hér á landi. 

                                                    Formáli 

Heimildaritgerð þessi var unnin á vormisseri 2014 og er 12 eininga (ECTS) lokaverkefni til 

BA gráðu í félagsráðgjöf við Háskóla Íslands. Leiðbeinandi minn var Jóna Margrét 

Ólafsdóttir aðjúnkt í Félagsráðgjafardeild Háskóla Íslands og fær hún mínar bestu þakkir 

fyrir góða leiðsögn. Ég vil sérstaklega þakka manninum mínum Geirmundi Sverrissyni og 

sonum mínum Arnari Máni og Elmari Loga fyrir auðsýnda þolinmæði, stuðning og 

hvatningu í gegnum námið. Einnig vil ég þakka móður minni Sólveigu Hjaltadóttur fyrir 

yfirlestur á verkefninu og ómetanlegan stuðning í gegnum nám mitt í félagsráðgjöf. 

Inngangur 

Ofbeldi gegn börnum er vel þekkt í um allan heim og afleiðingar þess birtast meðal 

annars í heilsufars- og félagslegum vandamálum (Akmatov, 2010).  

Barn er samkvæmt íslenskum lögum skilgreint sem einstaklingur yngri en 18 ára 

(Barnaverndarlög nr.80/2002).  

Ein af birtingarmyndum ofbeldis gegn börnum er tilfinningalegt ofbeldi. 

Tilfinningalegt ofbeldi er talið vera eitt algengasta form ofbeldis. Ofbeldið er oft dulið og 

skilur ekki eftir sig sjáanlega áverka en það gæti verið ástæða þess að hlutfall 

barnaverndartilkynninga um þessa tegund ofbeldis er lágt (Ba- Saddik og Hattab, 2012).  

Tilgangur þessarar ritgerðar er að varpa ljósi á orsakir og afleiðingar tilfinningalegs 

ofbeldis í uppeldi barna og hvernig slíkt ofbeldi getur ómeðvitað endurspeglast í 

uppeldisaðferðum foreldra.  Einnig verður greint frá þeim barnaverndarúrræði sem í 

boði eru hér á landi og hlutverki félagsráðgjafa.  

Leitast verður við að svara eftirfarandi rannsóknarspurningum: 

1. Hverjir eru helstu áhættuþættir og afleiðingar tilfinningalegs ofbeldis? 

2. Er tilfinningalegt ofbeldi ómeðvitað hluti af uppeldisaðferðum foreldra? 

3. Hvaða úrræði eru í boði og hvert er hlutverk félagsráðgjafa? 

Við heimildaleit var notast við fræðilega gagnagrunna á borð við Proquest, 

SocialScience, Google Scholar og annarra fræðigrunna þar sem ritrýnt og fræðilegt efni 

var að finna um viðfangsefnið. Auk þess var notast við fræðilegar bækur tengdar 

viðfangsefninu, skýrslur opinberra stofnana og löggjöf um barnavernd. 

Ritgerðin skiptist í sex meginkafla. Í fyrsta kaflanum er fjallað um ólíkar 

skilgreiningar fræðimanna á hugtakinu. Fjallað verður um helstu birtingarmyndir 

tilfinningalegs ofbeldis, þar á meðal heimilisofbeldis og tilfinningalegs ofbeldi innan 

skólakerfisins. Í lok fyrsta kaflans verða skýrslur frá Barnaverndarstofu nýttar til að fá 

upplýsingar um tíðni tilfinningalegs ofbeldis gegn börnum á Íslandi. Í öðrum kafla verður 

greint frá þeim afleiðingum sem tilfinningalegt ofbeldi getur haft í för. Þriðji kafli fjallar 

um nokkrar af þeim fræðilegu kenningum sem mögulega geta útskýrt orsakir ofbeldis 

gegn börnum. Þær eru félagsnámskenningin, fjölskyldukerfiskenningin og vistfræðilíkan 

Belsky. Í fjórða kafla verður  fjallað um helstu áhættuþætti tilfinningalegs ofbeldis gegn 

börnum út frá persónueinkennum foreldra. Uppeldi barna og ólíkar uppeldisaðferðir 

foreldra er viðfangsefni fimmta kaflans. Sjötti kaflinn er tileinkaður barnavernd, þeim 

úrræðum sem í boði eru hér á landi og hlutverk félagsráðgjafans. Að lokum verða helstu 

niðurstöður dregnar saman  og leitast við að svara rannsóknarspurningum. 

  



9 

1 Tilfinningalegt ofbeldi gegn börnum 

Tilfinningalegt ofbeldi er sú tegund ofbeldis sem er hvað minnst þekkt en fræðimenn 

sem sérhæfa sig í rannsóknum á ofbeldi gegn börnum hafa lengi haft tilhneigingu til að 

líta á tilfinningalegt ofbeldi sem aukaverkun af öðrum tegundum ofbeldis frekar en 

einstaka tegund ofbeldis. Það var ekki fyrr en í kringum árið 1990 að sérfræðingar fóru 

að aðgreina tilfinningalegt ofbeldi frá öðrum tegundum ofbeldis (Barnett, Perrin og 

Miller-Perrin, 2011).  

Hér verður fjallað um misbrest í uppeldi. Byrjað verður á því að skilgreina hugtakið 

tilfinningalegt ofbeldi og ólíkar birtingamyndir þess útskýrðar. Þær birtingamyndir sem 

fjallað verður um  eru tilfinningalegt ofbeldi af hálfu foreldra, í skólakerfinu og 

heimilisofbeldi. Að lokum verður greint frá tíðni tilfinningalegs ofbeldis gegn börnum á 

Íslandi. 

1.1 Misbrestur í uppeldi barna    

Fjölskyldulíf og það sem fram fer innan veggja heimilisins fellur í flestum tilfellum undir 

einkalíf fólks. Ofbeldi innan fjölskyldna er oft stórt leyndarmál og því getur verið erfitt að 

koma auga á ef slíkt á sér stað. Því miður eru ekki allir foreldrar í stakk búnir til að takast 

á við þá ábyrgð og vinnu sem barnauppeldi felur í sér. Þegar uppeldi og umönnun barna 

brestur er talað um misbrest í uppeldi en slíkt uppeldi er talið geta haft alvarlegar 

afleiðingar í för þar sem það getur falið í sér ofbeldi og vanrækslu (Freydís J. 

Freysteinsdóttir, 2000; Freydís J. Freysteinsdóttir, 2004). 

Ofbeldi  er skilgreint athöfn sem getur leitt til eða leiðir til skaða á þroska barns. 

Ofbeldi getur verið kynferðislegt, líkamlegt eða tilfinningalegt. Vanræksla felur í sér 

skort á nauðsynlegri athöfn sem getur leitt til eða leiðir til skaða á þroska barns. 

Vanræksla getur verið líkamleg og tilfinningaleg, en hún getur einnig varðað umsjón, 

eftirlit og nám (Freydís J. Freysteinsdóttir, 2004). 

Skilgreiningin  á við um alla þá umönnunaraðila sem bera ábyrgð á því að vernda 

börn frá ofbeldi og vanrækslu. Þar á meðal kennarar, íþróttaþjálfarar og 

leikskólakennarar. Þegar barn er beitt ofbeldi er það  í um 80% tilfella foreldri sem er 

gerandinn, fyrir utan kynferðislegt ofbeldi, en þá er gerandinn í flestum tilfellum 

kunningi eða annar ættingi (Gilbert o.fl., 2009). 

1.2 Tilfinningalegur misbrestur 

Tilfinningalegan misbrestur er hugtak sem hefur reynst erfitt að skilgreina en það er 

talið vera undirliggjandi í öllum tegundum ofbeldis. Þrátt fyrir það getur slíkt ofbeldi átt 

sér stað þó aðrar tegundir ofbeldis séu ekki til staðar (Garbarino, 2011). Eins og fram 

kom í byrjun kaflans höfðu fræðimenn lengi vel tilhneigingu til að líta framhjá 

tilfinningalegu ofbeldi í rannsóknum sínum. Líklegasta ástæðan fyrir því að þessi tegund 

ofbeldis yfirsást í rannsóknum er að afleiðingar líkamlegs og kynferðislegs ofbeldi er 

oftast hægt að sjá með sýnilegum áverkum. Samanborið við fyrrnefndar tegundir 

ofbeldis skilur tilfinningalegt ofbeldi, auk vanrækslu, ekki eftir sig sýnilega áverka og er 

þar af leiðandi oft ekki talið eins alvarlegt ofbeldi (Barnett, Perrin og Miller-Perrin, 2011; 

Egeland, 2009). 

Það hefur reynst  fræðimönnum erfitt að samhæfa skilgreiningar á hugtakinu og 

skilgreiningar og heiti hugtaksins geta verið ólíkar eftir samfélögum (Glaser, 2011). 

Dæmi um ólík nöfn hugtaksins eru: 

 Tilfinningalegt ofbeldi (e. emotional abuse) sem felur eða felur ekki í sér 

tilfinningalega vanrækslu.  

 Tilfinningaleg vanræksla (e. emotional neglect)  

 Sálrænn misbrestur (e. psychological maltreatment)   

 Sálrænt ofbeldi (e. psychological abuse) (Glaser, 2011). 

Allt eru þetta hugtök sem ætlað er að skýra tilfinningalegan misbrest.  Hvort sem 

notað er heitið tilfinningalegt eða sálrænt er mikilvægt að hugtakið feli í sér bæði 

ofbeldi og vanrækslu (Glaser, 2011).  

 

1.2.1 Tilfinningalegt ofbeldi  

Tilfinningalegt ofbeldi lýsir almennu sambandi foreldris og barns, en ekki einstaka 

atburðum sem geta átt sér stað í samskiptum. Slík hegðun felur í sér það sem foreldrið 

gerir, sem er þá flokkað sem ofbeldi og það sem foreldrið gerir ekki og er flokkað sem 

vanræksla. Ofbeldið felur ekki í sér líkamlega snertingu. Hegðunarmynstrið er 

langvarandi, síendurtekið og getur haft neikvæð áhrif á þroska barns, félagslegar þarfir 

þess, sjálfstraust og sjálfsvirðingu. Ekki þarf að vera að tilfinningalegu ofbeldi sé beitt af 

ásettu ráði (Glaser, 2002).  

Tilfinningaleg vanræksla er hegðun sem á við um foreldra  sem eru tilfinningalega 

fjarverandi, afskiptalausir, forðast börn sín og sýna þörfum þeirra og löngunum lítil 

viðbrögð. Ein af þekktasta tegund tilfinningalegrar vanrækslu er döfnunarfeill (e. failure 

to thrive) en í slíkum tilfellum er barnið vanrækt tilfinningalega og nær ekki að þroskast 

eðlilega þrátt fyrir að fá fullnægjandi næringu (Egeland, 2009). 

Eins og fram hefur komið er tilfinningalegt ofbeldi oft talið vera undirliggjandi í 

öðrum tegundum ofbeldis. Niðurstöður rannsóknar Glaser (2002) sýndu að 

tilfinningalegt ofbeldi átti sér stað í 90% tilfella þar sem börn voru beitt líkamlegu 

ofbeldi og vanrækslu. Auk þess gáfu niðurstöður sömu rannsóknar til kynna að 

tilfinningalegt ofbeldi getur jafnvel haft verri afleiðingar á þroska barna en líkamlegt 

ofbeldi. 

Barnett, Miller-Perrin og Perrin (2011) skipta tilfinningalegum misbrest í átta flokka: 

 Að hafna barninu (e. rejecting) -  Þá notar umönnunaraðilinn orð eða aðra 

tjáningu sem felur í sér að barninu er hafnað. Til dæmis með því að neita að 

hjálpa barninu, draga það úr hóp til að gagnrýna eða refsa því.  

 Niðurlægja (e. spurning) – Hegðun sem felur í sér munnlegt ofbeldi, til dæmis 

með því að móðga barnið eða kalla það ljótum nöfnum, segja því að það sé 

ófrítt, niðurlægja það á almanna færi eða að stöðugt sé verið að öskra á og blóta 

barninu.  

 Ógna/hræða (e. terrorizing) – Hegðun eða hótanir sem geta valdið ákaflegum 

ótta og/eða kvíða hjá barninu. Því er hótað því að þeim sem því þykir vænt um 

verði gert mein, hótað sjálfsvígi eða að það verði yfirgefið. Barnið verður vitni af 

heimilisofbeldi (e. domestic violence). 

 Einangra (e. isolate) – Þá er reynt að koma í veg fyrir að barnið taki þátt í 

félagslífi. Barninu er meinað að eiga samskipti við vini og ættingja. 

 Spilla (e. missocializing) – Þegar foreldri hagar sér á hátt sem ekki telst til 

fyrirmyndar. Foreldrið leyfir, kennir og hvetur til andfélagslegrar hegðunar hjá 

barninu til dæmis með því að hvetja til ólöglegra athæfa, drykkju, fordóma og 

fleira.  

 Notfæra (e. exploiting) – Komið er fram við barnið eins og staðgengil foreldris. 

Barnið er notað til þátttöku í klámi eða vændi. Foreldri notar barnið til að reyna 

að uppfylla sína eigin drauma.  

 Neita um tilfinningaleg viðbrögð (e. denying emotional responsiveness) – 

Foreldrið  hunsar barnið og veitir því ekki nauðsynlega örvun og umhyggju. 

Foreldrið er aftengt og afskiptalaust gagnvart barninu og hefur eingöngu afskipti 

af því í neyð. Foreldrið sýnir barninu ekki ást, umhyggju og kærleik.  

 Vanræksla á geðheilsu, heilbrigðisþjónustu og þörf til menntunar (e. neglect) – 

Allar tegundir tilfinningalegs misbrest sem ekki eru skilgreindar undir öðrum 

flokkum. Til dæmis þegar foreldri refsar barni með því að neita því um svefn, 

mat, húsaskjól eða aðrar nauðsynjar. Stöðugar óraunhæfar kröfur á barnið sem 

samræma ekki aldri þess og þroska (Barnett, Perrin og Miller-Perrin, 2011). 

Foreldri sem beitir tilfinningalegu ofbeldi misnotar vald sitt gegn barninu. Í slíkum 

tilfellum færir foreldið skömm yfir barnið til að uppfylla eigin hagsmuni. Það gerir það 

meðal annars með því að láta það finna til sektar og svívirða það. Það getur verið erfitt 

að koma auga á slíkt ranglæti og þá sérstaklega fyrir barnið þar sem því hefur líklega 

verið sagt að hegðun foreldrisins sé því fyrir bestu (Loader, 1998). 

Framkoma foreldrisins, sem getur birtst í mörgum myndum, getur fengið barnið til 

að líða illa með sjálft sig. Dæmi um þetta er þegar foreldri horfir á barnið sitt sem 

framlenginu af sér sjálfum, reynir að móta persónuleika barnsins á þann hátt sem því 

finnst að barnið eigi að vera og viðurkennir það þar af leiðandi ekki af eigin verðleikum. 

Barninu er því veitt ást með þeim skilyrðum að það uppfylli þær kröfur sem foreldrið 

gerir til þess. Það er í eðli barna að hafa þörf fyrir viðurkenningu og þegar barn upplifir 

síendurtekið að það valdi foreldrum sínum vonbrigðum getur það valdið því mikilli 

sálarkreppu (Loader, 1998).  

1.2.2 Tilfinningalegt ofbeldi í skólakerfinu 

Tilfinningalegt ofbeldi hefur oft verið tengt við óstöðugar fjölskyldur en raunin eru ekki 

alltaf sú því að börn geta orðið fyrir tilfinningalegu ofbeldi fyrir utan heimilið 

(McEachern, Aluede og Kenny, 2008). Tilfinningalegt ofbeldi í skólum af hálfu kennara er 

oft fyrst staðurinn þar sem börn verða fyrir slíku ofbeldi. Þó að flestir kennara komi fram 

við nemendur sína af virðingu og sanngirni þá eru aðrir sem beita nemendur 

tilfinningalegu ofbeldi án þess að vera meðvitaðir um hvernig hegðun þeirra getur haft 

neikvæðar sálrænar afleiðingar fyrir börnin (McEachern, Aluede og Kenny, 2008). 

Málefnið  hefur fengið litla athygli og mikil vöntun er á rannsóknum (McEachern, Aluede 

og Kenny, 2008).  

Krugman og Krugman (1984) voru fyrstir til að rannsaka tilfinninglegt ofbeldi innan 

kennslustofunnar. Þátttakendur í rannsókn þeirra lýstu hegðunarmynstri kennara sem 

höfðu neikvæðar sálræna afleiðingar fyrir þá. Hegðunin fól í sér að öskrað var á börn 

þangað til að þau fóru að gráta, kennari var með niðurlægjandi ummæli og stimplaði 

nemendur sem vitlausa og heimska, hótaði þeim og heimanám var notað sem refsing 

(McEachern, Aluede og Kenny, 2008). 

Rannsókn Hyman og Snook (1999) leiddi í ljós að um 50-60% einstaklinga höfðu 

upplifað að minnst kosti eina reynslu tengda skólakerfinu sem olli þeim sálrænu áfalli.  

Sem dæmi geta þessar tilfinningalegu árásir verið með eða án orða, falið í sér mismunun 

nemenda, varðað einkunnagjöf og meðferð barna sem teljast öðruvísi en jafningjar sínir 

(McEachern, Aluede og Kenny, 2008). 

 

1.2.3 Heimilisofbeldi 

Á síðustu áratugum hefur vaknað umræða í samfélaginu um áhrif heimilisofbeldis á börn 

(Barnaheill, 2011). Þegar barn horfir upp á ofbeldi á milli foreldra eða af hálfu annars 

foreldris er það almennt viðurkennt sem tilfinningalegt ofbeldi gegn barninu. 

Heimilisofbeldi er dulið og á sér stað innan fjölskyldna og í nánum samböndum (Hart og 

Glaser, 2011; Jónína Einarsdóttir og Geir Gunnlaugsson, 2010).  

Að verða vitni af heimilisofbeldi felur meðal annars í sér að barnið heyrir eða horfir 

upp á ofbeldi í samskiptum foreldra sinna. Það getur verið beinn þátttakandi í ofbeldinu, 

til dæmis ef það reynir að skipta sér af eða hringja í lögregluna. Auk þess getur barn 

þurft að horfa upp á eftirmála ofbeldis, til dæmis sér það áverka á foreldri og upplifir 

geðræn vandkvæði foreldris, til dæmis þunglyndi . Börnum í þessari stöðu er hætt á að 

þróa með sér langvarandi sálræn og félagsleg vandamál á borð við áfengis- og 

vímuefnafíkn og þunglyndi (Barnaheill, 2011; Fantuzzo og Mohr, 1999). 

 

1.2.4 Tíðni tilfinningalegs ofbeldis á Íslandi 

Tilkynningar sem berast til Barnaverndar af tilfinningalegu ofbeldi eru flokkaðar í 

tilfinningalegt ofbeldi og tilfinningalega vanrækslu (Freydís Jóna Freysteindóttir, 2012). 

Þegar bornar eru saman tölur á milli ára má sjá að tilkynningum um tilfinningalegt 

ofbeldi hefur fjölgað gríðarlega á síðustu árum. Á árunum 2006-2009 jukust tilkynningar 

um tilfinningalega vanrækslu lítillega á milli ára. Árið 2006 voru þær 2,7% allra 

tilkynninga og árið 2009 voru þær orðnar 4,1% allra tilkynninga. Tilkynningar um 

tilfinningalegt ofbeldi voru 5,4% allra tilkynninga árið 2006 og 8,2% árið 2009. 

Tilkynningar um heimilisofbeldi voru 2,9% árið 2009 (Barnverndarstofa, 2011).  

Árið 2013 voru tilkynningar um tilfinningalegt ofbeldi samtals 13,6% allra 

tilkynninga, þar af voru 5,2% allra tilkynninga um heimilisofbeldi. Sama ár voru 

tilkynningar um tilfinningalega vanrækslu 3% allra tilkynninga (Barnaverndarstofa, 

2014).  

2 Fræðilegar kenningar 

Margar kenningar eru til sem geta mögulega útskýrt orsakir ofbeldis gegn börnum. 

Hér verður fjallað um orsakir tilfinningalegs ofbeldis út frá félagsnámskenningu, 

fjölskyldukerfiskenningu og Vistfræðilíkani Belskys. Félagsnámskenningin fjallar um 

hvernig einstaklingar læra ákveðna hegðun í umhverfi sínu (Boxer o.fl., 2013). 

Fjölskyldukerfiskenning Bowen byggir á því hvernig tilfinningatengsl innan fjölskyldna 

hafa áhrifa á líf einstaklinga og fjölskyldunnar sem heild (Walsh og Harrigan, 2003).   

Vistfræðilíkan Belsky fjallar um hvernig samspil ólíkra kerfa í lífi einstaklinga. Þau kerfi 

eru einstaklingsþættir barna og foreldra, fjölskylduþættir, samfélagslegir þættir og 

menningaráhrif. Innan hvers kerfis eru svo þættir sem geta verið áhættuþættir eða 

verndandi þættir (Freydís J. Freysteinsdóttir, 2005). 

2.1 Félagsnámskenning 

Rannsóknir á áhrifum ofbeldis frá einni kynslóð til annarrar sýna að samband er milli 

þess að beita börn og/eða maka ofbeldi og að hafa verið beittur ofbeldi. Fjölskyldan og 

fjölskyldu umhverfið eru lykilþættir til að skilja hvers vegna ofbeldi gengur á milli 

kynslóða en hugmyndina um tilfærslu ofbeldis á milli kynslóða má rekja til 

félagsnámskenningu Albert Bandura (Haj-Yahia og Dawud-Noursi, 1998).  

Að fylgjast með ofbeldi ýtir undir ofbeldi. Þar sem börn  geta verið ágeng og 

ofbeldishneigð eru þau sérstaklega viðkvæm fyrir áhrifum ofbeldis í umhverfinu. Margar 

vettvangsrannsóknir hafa bent á að þrátt fyrir að eðlislæg árásargirni sé til staðar stuðlar 

athugun ofbeldis að þróun árásarhneigðar.  Þetta á við um athuganir ofbeldis í 

fjölskyldum, hverfum, jafningjahópum og fjölmiðlum. Fyrir sum börn getur upplifun og 

þátttaka í ofbeldi aukið áhættuna á árásarhneigð síðar á lífsleiðinni. Slík félagsmótun 

felur í sér nám/athugun í aðstæðum sem geta mögulega haft varanleg áhrif á einkenni 

hegðunar (Boxer o.fl., 2013). 

Fyrirmyndir hafa lengi verið taldar mikilvægar þáttur í þróun jákvæðs 

hegðunarmynsturs hjá börnum. Niðurstöður rannsókna gefa til kynna að tilfinningar 

foreldra og óbein samskipti kenna börnum hvaða tilfinningar eru ásættanlegar í 

umhverfi fjölskyldunnar og hvernig eigi að takast á við þessar tilfinningar. Börn læra að 

ákveðnar aðstæður vekja upp ákveðnar tilfinningar og þau fylgjast með viðbrögðum 

annarra til að vita hvernig skuli bregðast við í svipuðum aðstæðum. Ef foreldri sýnir 

ítrekað mikla reiði gagnvart barninu eru minni líkur á því á að barnið læri hvaða 

tilfinningaviðbrögð séu eðlileg (Morris, Silk, Steinberg, Myers og Robinson, 2007). 

2.2 Fjölskyldukerfiskenning Bowen 

Fjölskyldukerfiskenning Bowen var kynnt á síðari hluta tuttugustu aldar og hefur síðan 

þá haft mikil áhrif. Kenning hans hefur meðal annars verið nýtt af fagaðilum til að meta 

fjölskyldur og aðstæður þeirra. Kenningin getur auðveldað skilning á því hvernig 

tilfinningabönd innan fjölskyldna, þar á meðal stórfjölskyldan, hafa áhrif á líf einstaklinga 

(Walsh og Harrigan, 2003).   

Út frá kenningunni má sjá ofbeldi sem hluta af fjölskyldunni og að tilfinningalegur 

aðskilnaður milli fjölskyldumeðlima sé einkennandi. Fjölskyldan hefur því hæfileika til að 

fylgja reglum og gildum en skortir hæfni til að sýna tilfinningaleg viðbrögð. Eins og flestir 

fræðimenn síns tíma tekur Bowen ekki einstaklingsþætti, til dæmis kyn og völd, inn í 

myndina þegar hegðun og samskipti innan fjöskyldunnar eru útskýrð (Mackey, 2012).  

Kenningin hefur verið gagnrýnd fyrir áhersluna á fjölskylduna sem heild en sú 

nálgun fjarlægir ábyrgð frá einstaklingum innan fjölskyldunnar, til dæmis gerendum 

ofbeldis. Samt sem áður getur kenningin gefið huglægan skilning á því hvernig 

einstaklingsbundin hlutverk spila inn í þegar misnotkun og annað ofbeldi á sér stað. Enn 

fremur hvers vegna ofbeldi þrífst innan fjölskyldna. Sem dæmi má nefna að einn 

fjölskyldumeðlimur bregst við barni með ofbeldisfullri hegðun og annar bregst við 

ofbeldinu með tilfinningalegri fjarlægð frekar en að grípa til viðeigandi aðgerða og 

stöðva ofbeldið. Þetta sýnir hvernig ofbeldi getur verið hluti af tilfinningaferli fjölskyldna 

þar sem foreldið sem beitir ekki ofbeldi fórnar eigin gildum um hvað telst viðeigandi í 

framkomu við barnið til þess að viðhalda friði við maka sinn (Mackey, 2012). 

2.3 Vistfræðilíkan Belsky 

Jay Belsky (1980) þróaði líkan sem ætlað er að vera leiðbeinandi í rannsóknum og einnig 

ætlað að draga úr tíðni ofbeldis og vanrækslu gegn börnum. Vistfræðilíkan Belsky er 

einhverskonar yfirkenning margra kenninga. Líkanið á rætur sínar að rekja til 

vistfræðikenningu Bronfenner en sú kenning byggir á áhrifum samspils margra ólíkra 

þátta á þróun einstaklinga.  Samkvæmt líkaninu má rekja orsök ofbeldis gegn börnum  til 

þeirra áhrifaþátta sem eru ríkjandi hjá einstaklingum, innan fjölskyldna, samfélagsins og 

menningarinnar (Freydís J. Freysteinsdóttir, 2005; Gilbert o.fl., 2009).  

Líkanir felur í sér fjögur meginsvið: Einstaklings-, fjölskyldu-, samfélags- og 

menningarbundna þættir. Sem dæmi um ólíka áhrifaþætti eru persónuleiki foreldra og 

skapgerð barna, samband foreldra og stuðningsnet fjölskyldu. Á öllum sviðum finnast 

þættir sem eru verndandi og draga úr líkum á ofbeldi  eða áhættuþættir sem auka líkur 

á ofbeldi. Talið er að ofbeldi sé líklegra til að eiga sér stað þegar umfang og magn 

áhættuþátta fer umfram umfang og magn verndandi þátta (Belsky, 1980; Finzi-Dottan 

og Cohen, 2014). 

2.3.1 Einstaklingsþættir foreldra 

Sumir einstaklingsþættir foreldra geta aukið líkur á ofbeldishegðun. Foreldrar sem 

endurtekið beita börn sín ofbeldi eða vanrækja þau eru líklegri til að eiga við áfengis- 

og/eða vímuefna vanda að stríða, eiga erfitt með nám og hafa lélega uppeldisfærni. 

Rannsóknir á misbrest í uppeldi sýna að  fortíð og persónuleiki einstaklinga 

endurspeglast oft í þeim uppeldisaðferðum sem er beitt (Belsky, 1984; Freydís J. 

Freysteinsdóttir, 2005).  

Talið er samband á milli geðheilsu og frammistöðu í foreldrahlutverkinu sé að hluta 

til hægt að rekja til reynslu úr eigin uppeldi. Reynsla foreldra af ofbeldi og vanrækslu 

getur valdið því að þeir beita börnin sín ofbeldi. Aðra upplýsingar gefa til kynna að rekja 

megi tengsl á milli reynslu einstaklinga og foreldrahæfni til rannsókna á þunglyndi, sem 

gefa til kynna að streita vegna aðskilnaðar við foreldra sé ekki aðeins áhættuþáttur 

heldur geti valdið því að einstaklingur á erfitt með að sýna börnum umhyggju (Belsky, 

1984).  

Verndandi þættir geti verið góð félagsleg tengsl við ættingja og vini og góð 

tilfinningatengsl. Einnig hefur verið sýnt fram á að sveigjanleiki foreldra og þekking á 

uppeldi, þroska barna og stuðningur í neyð geta dregið úr líkum á ofbeldi (Hughes o.fl., 

2005; Li, Godinet og Arnsberger, 2011). 

2.3.2 Einstaklingsþættir barna 

Skapgerð barna er sá áhættuþáttur hjá börnum sem fengið hefur mesta athygli, þá 

sérstaklega hegðun sem gerir uppeldið meira eða minna erfitt (Belsky, 1984). Veikleikar 

barna á borð við þroskavandamál og önnur vandkvæði auka líkur á misbrest í uppeldi 

(Freydís J. Freysteinsdóttir, 2005). Aldur barns getur verið bæði áhættuþáttur og 

verndandi þáttur. Rannsóknir gefa til kynna að eftir því sem barn verður eldra minnkar 

hættan á misbresti í uppeldi. Ein ástæða fyrir því getur verið að eldri börn eru í minna 

mæli ein með umönnunaraðila sínum en þau yngri (Belsky, 1993). 

2.3.3 Fjölskylduþættir 

Fjölskylduþátturinn felur í sér að ofbeldi og vanræksla er líklegri til að þrífast í ákveðnum 

fjölskyldugerðum frekar en öðrum. Misbrestur er talinn líklegri í fjölskyldum þar sem 

foreldri er einstætt og fjölskyldum þar sem fjöldi barna er hár. Niðurstöður rannsókna 

sýna að í fjölskyldum þar sem heimilisofbeldi á sér stað aukast líkur á ofbeldi og 

vanrækslu gegn börnum (Freydís J. Freysteindóttir, 2005; Szu-Yu og Scannapieco, 2006).  

Verndandi þættir eru aðgengi barna að ást og umhyggju fjölskyldumeðlima, friðsælt 

hjónaband og að fullorðnar fyrirmyndir séu til staðar. Rannsóknir hafa sýnt að jákvætt 

fjölskylduumhverfi, til dæmis þegar báðir foreldrar búa sama og félagslegur stuðningur 

eru til staðar, eru þættir sem dregið geta úr ofbeldi gegn börnum (Hughes o.fl., 2005; Li, 

Godinet og Arnsberger, 2011). 

2.3.4 Samfélagslegir þættir 

Samfélagslegir þættir geta ýtt undir eða dregið úr líkum á ofbeldi gegn börnum. Fátækt, 

húsnæðisaðstæður, atvinnuleysi, lítill formlegur og óformlegur stuðningur og veik 

félagsleg tengsl eru dæmi um áhættuþætti. Sterk félagsleg tengsl og stuðningur eru 

verndandi þáttur þar sem slíkur stuðningur felur í sér jákvæð áhrif og getur meðal 

annars dregið úr streitu og aukið virkni. (Finzi-Dottan og Cohen, 2014;Sidebotham og 

Heron, 2006).  

Öruggt íbúðahverfi, gott aðgengi að heilbrigðisþjónustu og aðgengi að 

atvinnumiðlun eru dæmi um verndandi þætti innan samfélaga (Hughes o.fl., 2005). 

2.3.5 Menningaráhrif 

Menningarbundnir þættir og geta ýtt undir eða dregið úr ofbeldi gegn börnum, dæmi 

um áhættuþætti í menningunni er þegar ofbeldi þrífst sem eðlilegur hluti af 

menningunni og staða barna er bág. Verndandi þættir geta verið stuðningur við 

grunnþarfir fjölskyldna og samfélagið reynir að draga úr ofbeldi (Hughes o.fl., 2005).  

3 Áhættuþættir  

Orsök tilfinningalegs ofbeldis gegn börnum getur legið í mörgum ólíkum þáttum, allt frá 

einstaklingsbundnum að menningarbundnum þáttum. Rannsóknir og reynsla fagaðila 

hefur sýnt að það eru margir áhættuþættir tengdir umönnunaraðilum sem geta orsakað 

að tilfinningalegu ofbeldi er beitt. Vel þekktir áhættuþættir eru: geðræn vandkvæði 

foreldra, áfengis- og vímuefnafíkn, heimilisofbeldi og vandamál í parasamböndum og 

reynsla foreldra af ofbeldi í æsku. Ekki er óalgengt að fleiri en einn áhættuþáttur sé til 

staðar (Glaser, 2011). 

 

3.1 Eigin reynsla foreldra af ofbeldi í æsku 

Ofbeldi og vanræksla barna hefur verið rakin til eigin reynslu foreldra af ofbeldi í 

barnæsku (Valentino o.fl., 2012). Til dæmis eru foreldrar sem upplifðu litla umhyggju frá 

foreldrum sínum í æsku líklegri til að vera hlynntir líkamlegum refsingum. Annað dæmi 

er að mæður sem upplifðu mikla höfnun í æsku eru líklegri til að hafa neikvæðari viðhorf 

til barnanna sinna. Aftur á móti eru mæður sem áttu jákvætt sambandi við móður sína í 

barnæsku líklegri til að eiga örugg tengsl og vera mótækilegri við eigið afkvæmi 

(Newcomb og Locke, 2001). 

3.2 Geðræn vandkvæði foreldra 

Geðræn vandkvæði, þá sérstaklega þunglyndi, hafa verið tengd við ófullnægjandi 

uppeldisaðferðir foreldra.  Sýnt hefur verið fram á að þunglyndar mæður eru líklegri en 

aðrar til  hafna börnum sínum og bjóða þeim upp á truflandi og fjandsamlegt heimilislíf 

sem dregur úr þroska og færni barna (Belsky, 1984; Freydís J. Freysteinsdóttir, 2005). 

Heimildir sýna að fæðingaþynglyndi getur aukið líkur á skaðlegri hegðun foreldra, 

þar á meðal tilfinningalegu ofbeldi og ströngum uppeldisaðferðum. Þunglynd móðir er 

talin líklegri en aðrar mæður sem þjást ekki af þunglyndi til að eiga í erfiðleikum með 

samskipti við barn sitt, vera pirruð við barnið, öskra á það og flengja það. Þunglyndi 

getur haft áhrif á hæfileika mæðra til að annast börn sín þar sem þær getur skort næmni 

fyrir umönnunarþörfum barnsins. Slíkur skortur getur falist í því að barni eru sýnd lítil 

viðbrögð og móðirin hefur litla eða enga næmni fyrir líkamlegum og tilfinningum þörfum 

barnins (Kohl, Kagotho og Dixon, 2011). 

Foreldrar með lágt sjálfsmat setja oft óraunhæfar kröfur á barnið sem það á erfitt 

með að uppfylla. Oft geta foreldrar átt erfitt með að takast á við eitthvað sem þeir sjá í 

fari barnsins og er ómeðvitað í fari þeirra sjálfra og þeir skammast sín fyrir. Þegar 

foreldrar beita tilfinningalegu ofbeldi taka þeir reiði sína og skömm út á eigin börnum í 

sumum tilfellum er jafnvel um að ræða skömm úr eigin barnæsku. Á þennan máta láta 

þau börnin sín upplifa það sama og þau í æsku en foreldrið ekki lengur í hlutverki 

fórnarlambs (Loader, 1998). 

3.3 Áfengis- og vímuefnaneysla foreldra 

Það er almennt þekkt að áfengissýki foreldris getur haft neikvæð áhrif á fjölskylduna. 

Börn alkóhólista eru aukinn áhættu á að lenta í áföllum  á borð við ofbeldi, vanrækslu, 

verða vitni af heimilisofbeldi eða alast upp við slæman aðbúnað í uppeldi (Dube o.fl., 

2001). 

Sterk tengsl eru á milli áfengis og vímuefnaneysla foreldra og ofbeldis gegn börnum. 

Í dag er það vel þekkt að mæður sem eiga við áfengisvanda að stríða eru líklegri en aðrar 

mæður til að vera strangar við börn sín og beita hörðum uppeldisaðferðum. Mæður 

með áfengisvanda eru einnig líklegri til að beita skipandi uppeldisaðferðum gefur til 

kynna að þær eru líklegar til að útiloka ytri áhrif í móðuhlutverkinu í þeim tilgangi að 

stjórna lífi sínu og barnsins (Hien o.fl., 2010). 

 

3.4 Heimilisofbeldi 

Þó nokkrar sannanir eru fyrir því að þegar heimilisofbeldi á sér stað er ekki óalgengt að 

ofbeldi gegn börnum sé einnig til staðar. Yfirlitsrannsóknir í Bandaríkjunum gáfu til 

kynna að ofbeldi gegn börnum á sér stað í 18 – 67 % tilfella þar sem heimilisofbeldi er til 

staðar. Niðurstöður einnar rannsóknar sýndu að af öllum tegundum ofbeldis er 

tilfinningalegt ofbeldi líklegast til að eiga sér stað samhliða heimilisofbeldi (Barnett, 

Perrin og Miller-Perrin, 2011). 

4 Afleiðingar  

Rannsóknir á tilfinningalegu ofbeldi gegn börnum hafa farið sífellt vaxandi síðan 

ofbeldið var formlega viðurkennt sem sérstök tegund ofbeldis fyrir um það bil 20 árum 

síðan. Þrátt fyrir það hafa rannsóknir einblínt á þær afleiðingar sem ofbeldið hefur í 

barnæsku fremur en þær langtímaafleiðingar sem birtast á unglings eða fullorðinsárum 

(Yates, 2009). Niðurstöður nýlegra rannsókna gefa þó til kynna að ofbeldið geti haft 

neikvæðar langvarandi afleiðingar. Afleiðingarnar geta verið sálfræðilegar og í formi 

skertrar færni einstaklinga. Þunglyndi, kvíði, líkamlegir kvillar og erfiðleikar í 

parasamböndum eru dæmi um sálfræðilegar afleiðingar. Lágt sjálfsmat einstaklinga og 

erfiðleikar í samskiptum við jafningja eru dæmi um skerta færni (Hornor, 2012; Yates, 

2009). 

Erfitt getur verið að greina einstakar afleiðingar tilfinningalegs ofbeldis vegna þess 

hversu algengt það er að slíkt ofbeldi sé hluti af öðrum tegundum ofbeldis (Hornor, 

2012). Afleiðingar tilfinningalegs ofbeldis geta verið ólíkar eftir einstaklingum. Meðal 

þeirra þátta sem geta spáð fyrir um afleiðingarnar eru eðli ofbeldisins, tíðni, hversu 

alvarlegt það er og hversu lengi það hefur staðið yfir, persónuleiki barns, samband barns 

við gerandann, hvernig aðrir bregðast við ofbeldi og fleiri þættir (Iwaniec, Larkin og 

Higgins, 2006). 

Hér verður varpað ljósi á hluta af þeim afleiðingum sem tilfinningalegt ofbeldi getur 

haft í för. Meðal þeirra afleiðinga eru geðræn og tilfinningaleg vandkvæði, 

ofbeldishneigð, áfallastreituröskun, áfengis- og vímuefnafíkn og afleiðingar þess að barn 

verði vitni af heimilisofbeldi.  

4.1.1 Geðræn og tilfinningaleg vandkvæði 

Sheffer og félagar framkvæmdu rannsókn á einstaka áhrifum þess þegar foreldrar eru 

tilfinningalega fjarverandi og beita tilfinningalegri vanrækslu, eru fáskiptir og 

afskiptalausir samanborið við foreldra sem eru fjandsamlegir, gagnrýnir og skipandi á 

sálræna aðlögun í byrjun fullorðinsára. Niðurstöður bentu til að ofbeldið geti haft 

skaðleg áhrif á félags- og tilfinningalega aðlögun þeirra sem fyrir því verða og að 

félagsleg hlédrægni í barnæsku geti verið upphafið af slíkri þróun hjá einstaklingum, eigi 

tilfinningalegt ofbeldi sér stað. Í sömu rannsókn kemur fram möguleikinn á því að 

afleiðingarnar geti verið ólíkar á milli kynja. En niðurstöður að sýndu að tilfinningalegt 

ofbeldi af hálfu móður hefur verri afleiðingar fyrir drengi en stúlkur (Yates, 2009).  

Síðustu ár hefur meðvitund fræðimanna á því lykilhlutverki sem tilfinningalegt 

ofbeldi gegnir á þróun kvíðaraskana aukist (Schimmenti og Bifulco, 2013). Í rannsókn 

sinni á þróun kvíða og þynglyndis út frá neikvæðri reynslu í barnæsku sýndu Spinhoven 

og fleiri (2010) meðal annars fram á að á meðal þeirra þátta sem flokkast undir mótlæti í 

barnæsku var tilfinningalegt ofbeldi sérstaklega tengt þunglyndi og félagsfælni 

(Spinhoven o.fl., 2010). Þetta samræmist niðurstöðum Sachs- Ericsson, Verona, Joiner 

og Preacher (2006) á áhrifum munnlegs ofbeldis af hálfu foreldra á innri vandkvæði á 

fullorðinsárum út frá sjálfsgagnrýni. Niðurstöður sýndu sterk tengsl á milli munnlegs 

ofbeldis gegn börnum og þróun kvíðaraskana (Sachs- Ericsson, Verona, Joiner og 

Preacher, 2006). 

Margar heimildir eru til sem staðfesta að ofbeldi gegn börnum getur haft varanleg 

áhrif á tilfinningalega færni einstaklinga. Reynsla af ofbeldi er talin geta leitt til aukinna 

neikvæðra sjálfsásakana. Reynsla af ofbeldi er talin geta ýtt undir neikvæð sjónarmið hjá 

einstaklingum sem getur leitt af sér að þeir festast auðveldlega í neikvæðum aðstæðum 

sem ýta undir neikvæðar sjálfsásakanir. Vegna þessa eru þeir sem hafa reynslu af ofbeldi 

næmari á að þróa með sér og viðhalda skap og/eða kvíðaröskunum (Van Harmelen o.fl., 

2010). 

Það hefur verið rökrætt hvort að tilfinningalegt ofbeldi hafi sterkari áhrif en 

kynferðislegt og líkamlegt ofbeldi á neikvæðar sjálfsáskanir. Þessu er haldið fram vegna 

þess að tilfinningalegt ofbeldi getur falið í sér ásakanir á barnið, til dæmis „þú ert svo 

heimskur krakki“ og „ þú ert einskis virði“. Þetta er staðfest með samansafni af fjölda 

rannsókna sem benda til að sterkari tengls séu á milli tilfinningalegs ofbeldis og 

neikvæðra vitsmunalegra þátta/einkenna en annarra tegunda ofbeldis (Van Harmelen 

o.fl., 2010). 

4.1.2 Ofbeldishneigð 

Til eru sannanir fyrir því að tilfinningalegt ofbeldi í barnæsku sé áhættuþáttur þess að 

karlmenn beiti kynferðislegu ofbeldi (Vivolo-Kantor o.fl., 2013). Vivolo-Kantor og fleiri 

(2013) rannsökuðu samband tilfinningalegs ofbeldis í æsku og að beita kynferðislegu 

ofbeldi með tilliti til þeirra áhrifa sem fylgja fyrirlitningu karla gagnvart konum. 

Niðurstöður sýndu að tilfinningar svo sem reiði, tortryggni og gremja gagnvart konum 

geti verið áhættuþáttur í þróun kynferðislegrar árásarhneigðar í garð kvenna hjá 

karlmönnum sem voru beittir tilfinningalegu ofbeldi. Niðurstöður benda einnig til að hjá 

sumum kynferðisbrotamönnum megi mögulega rekja uppsprettu fyrirlitningu gegn 

kvenfólki til tilfinningalegs ofbeldis í æsku og þá líklega af hálfu kvenkyns 

umönnunaraðila. Í slíkum tilfinningum ýtir ofbeldið undir vilja gerandans til að þvinga 

fram kynlíf með ofbeldi án þess að hugsa um afleiðingar fyrir fórnarlambið (Vivolo-

Kantor o.fl., 2013). 

4.1.3 Geðtengslaröskun 

Geðtengslaröskun er möguleg afleiðing tilfinningalegs ofbeldis. Röskunin er 

skilgreind sem trufluð og óviðeigandi þróun í félags-tengslamyndun barns sem kemur 

oftast í ljós fyrir fimm ára aldur. Barnið forðast eða berst á móti umhyggju og virðist ekki 

geta eða á í erfiðleikum með að mynda tengsl við aðra. Hins vegar getur röskunin líka 

birtst á þann hátt að barnið reynir að mynda óhófleg tengsl við fólk og reynir jafnvel að 

mynda tengsl við nánast hvern sem er. Þessi hegðun kemur oft fram eftir að barn hefur 

fengið ófullnægjandi umönnun sem felur í sér síendurtekna vanrækslu á 

tilfinningalegum þörfum barns á borð við umhyggju, örvun og ást. Auk þess getur 

röskunin komið fram ef helstu líkamlegu þarfir barnsins eru stöðugt vanræktar og/eða 

að barnið skiptir stöðugt um aðal umönnunaraðila, en það hindrar að barnið nái að 

mynda stöðug tengsl (Hornor, 2012). 

4.1.4 Áfengis- og vímuefnafíkn 

Flestar rannsóknir sem gerðar hafa verið á áhrifum ofbeldis  á áfengis og vímuefnafíkn 

beinast að áhrifum líkamlegs og kynferðislegs ofbeldis eða ofbeldis almennt án þess að 

skilgreina þau áhrif sem hver tegund ofbeldis fyrir sig getur haft. Þrátt fyrir auknar 

rannsóknir á áhrifum tilfinningalegs ofbeldis á þróun geðheilsu eru rannsóknir á 

tengslum tilfinningalegsofbeldis og áfengis og vímuefnafíknar af skornum skammti 

(Potthast, Neuner og Catani, 2014). 

Potthast, Neuner og Catani (2014) rannsökuðu áhrif einstakra tegunda ofbeldis á 

áfengis og vímuefnafíkn. Niðurstöður sýndu að tilfinningalegt ofbeldi er marktækt 

sterkasti áhrifavaldur áfengis og vímuefnafíknar þegar búið er að útiloka aðrar tegundir 

ofbeldis. Einnig sýndu niðurstöður að tilfinningalegt ofbeldi hefur veruleg áhrif á 

alvarleika áfengis og vímuefnafíknar, það er að segja hvenær einstaklingar byrjaði að 

drekka, hversu lengi þeir höfðu drukkið og hversu margar áfengismeðferðir þeir höfðu 

farið í á lífstíðinni (Potthast, Neuner og Catani, 2014). 

Niðurstöður hér að framan eru í samræmi við rannsókn Rosenkranz, Muller og 

Henderson (2012) á áhrifum tilfinningalegs ofbeldis á alvarleika vímuefnafíknar hjá ungu 

fólki. Niðurstöður þeirrar rannsóknar sýndu að tilfinngalegt ofbeldi og vanræksla voru 

einu tegundir ofbeldis sem höfðu marktæk áhrif á alvarleika vímuefnaneyslu 

(Rosenkranz, Muller og Henderson, 2012). 

4.1.5 Áfallastreituröskun 

Reynsla af tilfinningalegu ofbeldi á borð við heimilisofbeldi getur verið mikið áfall fyrir 

barn og í einhverjum tilfellum leitt til áfallastreituröskunar (e. post-traumatic stress 

disorder) eða PTSD. Eldri skilgreiningar á áfallastreituröskun hjá börnum einblína á að 

röskunin þróist út frá óvæntu áfalli eins og árás eða náttúruhamförum. Aftur á móti taka 

nýlegri skilgreiningar tillit til þess að áföll geta átt sér stað undir eðlilegum 

kringumstæðum til dæmis þegar dauðsfall er yfirvofandi, slys ber að höndum eða þar 

sem barni eða ástvini þess er hótað ofbeldi. Kerig og félagar aðgreina einkenni PTSD 

eftir aldurshópum þar sem einkenni unglinga, grunnskólabarna og smábarna birtast á 

ólíkan hátt. Unglingar eru til dæmis líklegri til að þjást af svefnleysi, reiði og 

ofbeldishneigð á meðan grunnskólabörn eru líklegri til að eiga erfitt með að sofna, sýna 

óvænt hegðunarvandkvæði og vera með þráhyggju fyrir smáatriðum tengdum áfallinu  

(Kerig o.fl., 2000; Margolin og Vickerman, 2007).  

4.1.6 Heimilisofbeldi- afleiðingar 

Börn sem horfa upp á heimilisofbeldi eru líklegri en önnur börn til að sýna úthverf 

vandkvæði eins og árásarhneigð, andfélagslega hegðun, mótþróa og þrjósku. Auk þess 

geta þau upplifað eða sýnt af sér innri vandkvæði á borð við fælni, aðskilnaðarkvíða, 

hlédrægni, lágt sjálfsmat, litla sjálfsvirðingu og litla félagsfærni borið saman við önnur 

börn. Börn sem verða vitni af heimilisofbeldi eru líkleg til að þjást af kvíða, þunglyndi, 

einkennum áfallastreituröskunar og þróa skapofsavandamál (Abassi og Aslina, 2010).  

Heimilisofbeldi hefur ólík áhrif á börn og afleiðingar birtast á ólíkan hátt. Bæði er 

það einstaklingsbundið og einnig  segir aldur og þroski barnsins mikið til um hvaða 

afleiðingar ofbeldið hefur. Smábörn geta meðal annars sýnt einkenni eins og ótta við að 

vera ein og afturför í tali. Á meðan eldri börn sýna einkenni hegðunarvandkvæða á borð 

við árásarhneigð og erfiðleika við nám. Unglingar sem alast upp við heimilisofbeldi eru 

líklegri til að taka þátt í neyslu áfengis og vímuefna, reykingum, áhættusömum 

kynlífsathöfnum og sýna árásarhneigð og andfélagsleg hegðun (Nguyen og Larsen, 

2012).  

Börn sem verða vitni af heimilisofbeldi eru líklegri til að beita ofbeldi en önnur börn. 

Stór hluti barna sem verða vitni að því að faðir beiti móðir ofbeldi sýna sömu hegðun 

gagnvart maka sínum. Strákar eru þá líklegri til að beita ofbeldi og stúlkur líklegri til að 

afbera það (Ingólfur V. Gíslason, 2008). 

5 Uppeldiaðferðir 

Foreldrum ber að gegna uppeldisskyldum við börn með þarfir og hag barna í fyrirrúmi og 

ber að sýna börnum sínum nærgætni og umhyggju (Barnaverndarlög nr.80/2002). 

Ófullnægjandi uppeldisaðferðir foreldra eru áhættuþáttur misbrest í uppeldi og 

afleiðingar strangs uppeldis og uppeldis sem felur í sér ofbeldi eru vel þekktar (Knerr, 

Gardner og Cluver, 2013). 

Kenningarsmiðir félagsmótunar eru sammála um að foreldrar spili stór hlutverk í 

sýna og efla jákvæða félagslega hegðun hjá börnum og unglingum. Jákvæða félagsleg 

hegðun er skilgreind sem atferli sem fyrst og fremst er ætlað að vera öðrum í hag. Að 

deila og gefa af sér, vinna sjálfboðastörf fyrir góð málefni og að hjálpa fólki í neyð eru 

dæmi um jákvæða félagslega hegðun (Carlo o.fl., 2011). 

Fáar rannsóknir hafa mælt samband á milli uppeldisaðferða og ofbeldis gegn 

börnum. Orsökin fyrir því getur verið að fræðimenn skilgreina hugtök á borð við 

tilfinningalegt ofbeldi á ólíkan hátt og að mörkin á milli þess sem flokkast sem 

tilfinningalegt ofbeldi og léleg foreldrafærni eru óskýr (Rodriguez, 2010; Wolfe og 

McIsaac, 2011).  

Hér verður varpað ljósi á ólíkar tegundir uppeldisaðferðir og hvaða áhrif slíkar 

aðferðir hafa á þroska barna. Þær eru leiðandi, skipandi, undanlátssamir og 

afskiptalausir foreldrar. Greint verður frá þeim ólíku áhrifum sem jákvæðar og 

neikvæðar uppeldisferðir fela í sér. 

5.1 Uppeldisaðferðir Baumrind 

Út frá rannsóknum sínum á tengslum uppeldisaðferða og þroska barna skipti 

sálfræðingurinn Diana Baumrind uppeldisaðferðum foreldra í fernt: leiðandi foreldrar (e. 

authoritative parenting), skipandi foreldrar (e. authoritarian parenting), undanlátsamir 

foreldrar (e.permissive parenting) og afskiptalausir foreldrar (e. uninvolved parenting) 

(Sigurður J. Grétarsson og Sigrún Aðalbjarnadóttir, 1993).  

Þó að í einhverjum minnihlutahópum teljist ávinningur af skipandi uppeldi er 

leiðandi uppeldi talið vera ráðlagðasta aðferðin þar sem hún felur í sér bæði ást og 

takmörk. Undanlátsamt og skipandi uppeldi er almennt túlkað sem ófullnægjandi aðferð 

(Rodriguez, 2010). Í rannsókn Simon og Conger (2007) gáfu niðurstöður til kynna að 

besta útkoman fyrir unglinga væri ef tveir leiðandi foreldrar væru til staðar. Samt sem 

áður dregur úr líkum á neikvæðum afleiðingum ef annað foreldrið beitir leiðandi 

uppeldisaðferðum á móti hinu foreldrinu sem beitir minna uppbyggjandi aðferð (Simons 

og Conger, 2007).   

5.1.1 Leiðandi foreldrar 

Einkenni foreldra sem beita leiðandi uppeldisaðferðum eru meðal annars að þeir gefa af 

sér mikla hlýju og sýna þolinmæði, tillit og næmni. Leiðandi uppeldi felur í sér að 

foreldar gera raunhæfar kröfur til barna, beita jákvæðum aga frekar en refsingum og 

sýna  börnum sínum raunhæf viðbrögð ef hegðun þeirra er óviðeigandi. Á þennan hátt 

læra börnin að tileinka sér siðferðisleg gildi og venjur þess samfélags sem þau búa í. 

Leiðandi uppeldi hefur í flestum tilfellum jákvæð áhrif á börn (Benokraitis, 2009; Berk, 

2009). 

5.1.2 Skipandi foreldra 

Einkenni foreldrar sem beita skipandi uppeldisaðferðum eru að slíkir foreldrar sýna 

börnum sínum oft litla hlýju og gera miklar kröfur til þeirra án þess að hvetja þau áfram 

og hrósa þeim. Foreldrar sem eru skipandi nota oft þvingandi aðferðir og refsingar til að 

fá börn til þess að hlýða. Skipandi uppeldi getur leitt af sér kvíða og námsörðugleika hjá 

börnum. Börn slíkra foreldra hafa oft litla getu til að leysa vandamál og eru líklegri en 

önnur börn til að grípa til einhliða eða andfélagslegra aðferða til að leysa deilur. Á 

unglingsárum eru þessi börn oft áhrifagjörn og eru því í áhættu á að sýna 

áhættuhegðun, sérstaklega ef þau eru ekki í góðum félagsskap (Benokraitis, 2009; Berk, 

2009; Wolfe og McIsaac, 2011). 

5.1.3 Undanlátssamir foreldrar 

Einkenni undanlátsamra foreldra er að þeir eru hlýir en gera litlar kröfur til barna sinna 

varðandi hlýðni, leggja litla áherslu á reglur og láta þau bera litla ábyrgð. Uppeldið 

einkennist af töluverðu stjórnleysi þar sem mikið er látið eftir börnunum, þau látin 

afskiptalaus og foreldrar beita ekki viðeigandi aga þegar barnið sýnir óviðeigandi 

hegðun. Slíkt uppeldi getur ýtt undir það að börn eru háð fullorðnum og gera mikla 

kröfur til foreldra sinna. Þau geta einnig strítt við námsörðugleika og sýnt andfélagsleg 

hegðun. Börn slíkra foreldra eru líklegri til þess að eiga í erfiðleikum með að stjórna 

tilfinningum sínum og sem unglingar eru miklar líkur á því að þau sýni af sér 

áhættuhegðun (Benokraitis, 2009; Berk, 2009; Wolfe og McIsaac, 2011). 

5.1.4 Afskiptalausir foreldrar 

Einkenni afskiptalausra foreldra eru að þeir sýna börnum sínum lítinn áhuga. Þeir geta 

hafnað börnum sínum, lokað á þau tilfinningalega og í sumum tilfellum vanrækt þau. 

Slíkt uppeldi getur haft neikvæðar afleiðingar fyrir börn og þau geta meðal annars átt í 

erfiðleikum með nám, sýnt andfélagslega hegðun og átt erfitt með tilfinningaleg tengsl 

(Benokraitis, 2009; Berk, 2009). 

5.2 Uppeldi 

Jákvæðar uppeldisaðferðir fela í sér jafnvægi á milli tveggja meginþátta: viðbragða og 

eftirlits foreldra. Sérfræðingar hafa byggt upp tiltölulega stóran þekkingargrunn 

varðandi þessa þætti. Viðbrögð fela í sér þá ást, næmni og stuðning sem foreldrið sýnir 

barninu. Takmörk fela í sér ólík stig væntinga sem foreldrar setja á börn og hvaða 

aðferðir eru notaðar til að fá fram hegðun í samræmi við kröfurnar. Tengsl á milli 

takmarka foreldra og jákvæðrar félagslegrar hegðunar eru flókin og velta á því hversu 

ströngum aga er beitt. Uppeldi þar sem foreldrar eru óhóflega strangir eða kröfuharðir á 

börn sín getur haft neikvæðar afleiðingar á barnið, til dæmis leitt til reiði og sjálfmiðaðra 

hugsana og hegðunar. Takmörk foreldra auk aðferða sem fela í sér harðar munnlegar og 

líkamlegar refsingar geta ýtt undir ofbeldishneigð og andfélagslega hegðun. Aftur á móti 

er uppeldi sem byggt er á hlýju og stuðning talið hafa jákvæðar afleiðingar á þroskaferli 

barnsins, en bæði ást og takmörk þurfa að vera til staðar til að uppeldið hafi jákvæðar 

niðurstöður fyrir barnið (Carlo o.fl., 2011; Wolfe og McIsaac, 2011). 

Rannsóknir sýna að uppeldi sem er inniheldur jákvæð viðmót, stuðning og felur í sér 

hóflegan aga er gagnlegasta aðferðin fyrir börn og unglinga þar sem slík aðferð hefur 

jákvæð áhrif á þroska. Aftur á móti er uppeldi sem felur í sér lítinn stuðning og 

móttækileika líklegt til þess að hafa áhrif á neikvæða þróun hjá börnum og unglingum. 

Lítill stuðningur og lítill móttækileiki getur falið í sér of mikinn eða of lítinn aga og mikla 

höfnun. Ólíkar uppeldisaðferðir hafa að geyma ólík hegðunarmynstur foreldra. Foreldrar 

sem beita leiðandi uppeldi nota aðferðir sem ýta undir jákvæða hegðun og aga 

(Mckinney, Milone og Renk, 2011).  

Í grein sinni leggja Wolfe og McIsaac (2011) áherslu á nauðsyn þess að fagaðilar geri 

greinamun á þeim athæfum sem teljast til tilfinningalegs ofbeldis og þeim athæfum sem 

teljast til lélegrar foreldrahæfni. Um leið og athæfi er stimplað sem tilfinningalegt 

ofbeldi felur það ósjálfkrafa í sér rétt barnaverndar til afskipta þrátt fyrir að fjölskyldunni 

yrði betur þjónað í gegnum aðra nálgun. Tilfinningalegt ofbeldi og léleg foreldrahæfni 

bera mörg sömu einkenni hvoru tveggja hafa áhrif á gæði sambands foreldris og barns. 

Slík sambönd fela bæði í sér að foreldrið misnotar vald sitt markvisst með ýmsum 

aðferðum til þess að skaða barnið, ráðskast með það og kúga. Þessar tegundir 

sambanda eiga það sameiginlegt að geta dregið úr heilbrigðri sýn barnsins á sambönd, 

brenglað viðhorf þess og dregið úr félagslegum þroska. Þó margt sé líkt eru tveir 

meginþættir sem aðgreina lélega foreldrahæfni frá tilfinningalegu ofbeldi. 

Tilfinningalegt ofbeldi felur í sér langvarandi, alvarlega, stigvaxandi ofbeldishneigð í garð 

barnsins. Foreldrar sem beita tilfinningalegu ofbeldi eru oft öfgafyllri, sveiflukenndari og 

sýna börnum sínum sjúklegri hegðun. Hinn þátturinn er hversu miklar líkur eru á því að 

hegðunin valdi barninu sálrænu skaða eða hafi áhrif á þroskaferli þess (Wolfe og 

McIsaac, 2011).  

6 Barnavernd, úrræði og félagsráðgjöf 

Ólíkt kynferðislegu ofbeldi, líkamlegu ofbeldi og vanrækslu hefur tekið mun lengri tíma  

að fá tilfinningalegt ofbeldi viðurkennt sem einstaka tegund ofbeldis  innan 

barnaverndar. Eins og fram hefur komið getur hugtakið verið breytilegt eftir 

samfélögum. Það sem í nútímanum telst sem tilfinningalegt ofbeldi flokkaðist ekki sem 

slíkt fyrir ekki svo löngu síðan og vel má vera að í einhverjum samfélögum flokkist það 

ekki enn sem slíkt (Iwaniec, 2006).  

Það ekki fyrr en árið 2005 sem sameiginlegt skilgreininga- og flokkunarkerfi (SOF) 

var tekið í notkun af barnaverndarstarfsmönnum á  öllu landinu. Fram að þeim tíma 

þótti töluvert ósamræmi í flokkun barnaverndarmála á milli sveitarfélaga og einstaka 

barnaverndastarfsmanna innan sama sveitarfélags, en ólíkar skilgreingar voru á því 

hvort og hvernig misbrestur í uppeldi átti sér stað (Freydís Jóna Freysteinsdóttir, 2012). 

Hér verður fjallað um barnavernd almennt. Greint verður frá nokkrum vel þekktum 

úrræðum í barnaverndarstarfi. Þau eru inngrip, tilsjón og fjölskyldusamráð. Að lokum 

verður fjallað um hlutverk félagsráðgjafa í barnavernd. 

6.1 Barnavernd  

Barnavernd starfar eftir Barnaverndarlögum sem tóku gildi árið 2002. Markmið laganna 

er að tryggja þeim börnum sem búa við óviðunandi uppeldisaðstæður viðeigandi 

aðstoð. Það er gert með því að leitast við að styrkja fjölskyldur í barnauppeldi og beita 

sértækum úrræðum þegar það á við. Við úrlausn barnaverndarmála skal ávallt hafa 

hagsmuni barns að leiðarljósi og taka skal tillit til sjónarmiða og óska barna, út frá 

þroska og aldri. Aðilar að  barnaverndarmálum skulu ávallt leggja áherslu á góða 

samvinnu við börn og fjölskyldur þeirra með virðingu og nærgætni í fyrirrúmi 

(Barnaverndarlög nr.80/2002).  

Í barnavernd er horft til réttinda barnsins og er þá meðal annars horft til  Barnasáttmála 

Sameinuðu þjóðanna sem var lögfestur á Íslandi árið 2013 (Barnaheill, e.d.). Sáttmálinn 

kveður meðal annars á um að öll börn eigi rétt á vernd gegn hvers kyns ofbeldi sem á sér 

stað innan og utan heimilis. Stjórnvöld skulu veita börnum og fjölskyldum viðeigandi 

stuðning og ef þörf ber á að aðstoða foreldra við að rækja uppeldisskyldur sínar 

(Barnasáttmáli Sameinuðu þjóðanna, 1989). 

6.2 Úrræði 

Eins og fram hefur komið er ekki langt síðan umræða og áhugi fræðimanna á 

afleiðingum tilfinningalegs ofbeldi gegn börnum kviknað. Til er mikill fjöldi úrræða sem 

ætlað er að fyrirbyggja ofbeldi og vanrækslu en árangur flestra þessara úrræða er 

óþekktur. Margar vísbendingar eru þó til um að ýmis inngrip geti haft jákvæð áhrif og 

verið fyrirbyggjandi. Engar sérhæfðar nálganir eru þekktar sem koma í veg fyrir 

tilfinningalegt ofbeldi og heimilisofbeldi gegn börnum (MacMillan o.fl., 2009). 

Þegar úrræði og forvarnir gegn tilfinningalegu ofbeldi eru metin er oft litið til 

tilfinningalegrar fjarlægðar foreldra. Slík fjarlægð foreldra er talin geta átt stóran þátt í 

samskiptum sem leiða af sér sálrænan skaða fyrir barnið. Áhersla á snemmbær inngrip 

sem fela í sér að bæta næmni móður gætu mögulega orðið til þess að fyrirbyggja 

tilfinningalegt ofbeldi gegn börnum (MacMillan o.fl., 2009). 

6.2.1 Inngrip 

Á einhverjum tímapunkti þurfa allir foreldrar á stuðning að halda, sumir þó meira en 

aðrir. Með því að styðja foreldrana í uppeldishlutverkinu er í leiðinni verið að styðja við 

börnin. Foreldrar geta verið aðaluppspretta öryggis hjá börnum en geta líka verið 

aðaluppspretta varnarleysis. Upplifun barna af kærleik og umhyggju foreldra er grunnur 

að heilbrigðum þroska. Hafi foreldar hins vegar takmarkaða aðlögunarhæfi getur streita 

orðið skaðleg, átök verða í samskiptum og uppeldisaðferðir skaðlegar fyrir barnið. 

Ótvíræð tengsl eru á milli neikvæðs, strangs og óstöðugs uppeldis og neikvæðara 

afleiðinga fyrir börn sem koma fram sem líkamleg, vitsmunaleg og tilfinningaleg 

vandkvæði auk hegðunarvanda (McConnell, Breitkreuz og Savage, 2013). 

Reynslan sýnir að þegar markmiðið er að koma í veg fyrir ofbeldi gegn börnum eru 

inngrip í uppeldi lykilatriði.  Inngrip (e. intervention) geta dregið úr ofbeldi gegn og 

komið í veg fyrir snemmbæra þróun ofbeldis og andfélagslegrar hegðunar hjá börnum. Í 

lágtekju samfélögum hefur verið sýnt fram á að með því að efla jákvæðar 

uppeldisaðferðir hjá foreldrum og kenna þeim árangursríkar aðferðir sem fela ekki í sér 

líkamlegar refsingar sé hægt að  draga úr áhættu og tilfellum líkamlegs ofbeldis (Knerr, 

Gardner og Cluver, 2013).  

Rannsóknir á inngripum hafa sýnt fram á hversu stórt hlutverk samband foreldra við 

börn og samskipti foreldra spilar í að koma í veg fyrir ofbeldi. Niðurstöður rannsókna á 



32 

mæðrum í áhættuhóp sýna að þegar þekking, hæfni og aðstoð eru styrkt dregur úr 

líkum á ofbeldi. Samkvæmt fyrrnefndum rannsóknum ýta úrræði, sem fela í sér 

heimsóknir til fjölskyldna á heimili þeirra, undir innlifun mæðra í umönnun barna og 

breyta óeðlilegum tilhneigingum mæðra í tengdum uppeldi (Thornberry o.fl., 2013). 

Þrátt fyrir að börn fái jákvætt uppeldi sem ungabörn þýðir það ekki að öðrum 

aðferðum verði ekki beitt þegar þau verða eldri. Aðstæður fjölskyldunnar geta breyst, til 

dæmis í kjölfar skilnaðar, ástvinamissi eða áfalls. Neikvæðar efnahagslegra breytingar 

geta einnig haft áhrif á foreldra og nálgun þeirra á uppeldið. Það virðist einnig vera að 

börn sem fá neikvætt uppeldi sem ungabörn eru fær um að ná miklum árangri og þroska 

ef umhverfi þeirra síðar meir er jákvæðara, stöðugra og áreiðanlegum 

uppeldisaðferðum er beitt. Þessi breyting er vel þekkt á meðal fjölskyldna sem hafa 

fengið ráðgjöf varðandi uppeldi, sem sýnir þann jákvæða árangur sem inngrip felur í sér 

þá sérstaklega þegar gripið er inn í nógu snemma (Wolfe og McIsaac, 2011). 

6.2.2 Tilsjón  

Stuðningur á heimili fjölskyldna er eitt af þeim úrræðum sem lögð hefur verið áhersla á í 

barnaverndarstarfi. Tilsjón er eitt þeirra úrræða sem ætlað er að veita stuðning á heimili 

fjölskyldna og er ávallt beitt með samþykki foreldra. Hugtakið tilsjón er skilgreint sem 

umsjón og eftirlit. Tilsjónarmaður er einstaklingur sem starfar hjá barnavernd. Úrræðið 

felur í sér að tilsjónarmaður starfar á heimilum fjölskyldna og veitir foreldrum aðstoð við 

að sinna forsjár- og uppeldisskilyrðum með þarfir barnsins að leiðarljósi (Anni G. Haugen 

og María Gunnarsdóttir, 2012). 

Viðhorf, siðir og venjur fjölskyldna geta verið ólík því sem tilsjónarmaðurinn á að 

venjast, þess vegna er mikilvægt að hann sé meðvitaður um eigin viðhorf því honum ber 

skylda til þess að aðstoða og veita fjölskyldunni ráðgjöf. Auk þess skipta viðhorf 

fjölskyldunnar til starfsmannsins miklu máli til þess að ná sem bestum árangri. Ef 

börnum og foreldrum líkar vel við starfsmanninn eru meiri líkur á því að þau treysti 

honum og eiga þar af leiðandi auðveldara með að koma hreint fram um mál sín (Anni G. 

Haugen og María Gunnarsdóttir, 2012).  

6.2.3 Fjölskyldusamráð 

Aðferðin um fjölskyldusamráð á rætur sínar að rekja til Nýja- Sjálands og byggir á 

hugmyndinni um þátttökulýðræði. Hugmyndin byggir á því að virkja eigi skjólstæðinga til 

þátttöku í vinnslu eigin mála. Aðferðin hefur aðallega verið notuð í barnaverndastarfi og 

fellur vel að þeirri hugmynd sem þróast hefur um stöðu barna í samfélaginu og nauðsyn 

þess að sjónarmiðum þeirra sé komið á framfæri. Fjölskyldusamráð byggir á því að með 

réttri aðstoð geti fjölskyldur nýtt þann styrkleika sem þær búa yfir til að leysa vanda í 

erfiðum aðstæðum eins og barnaverndarmálum. Barnarverndastarfið  felur því í sér 

virka þátttöku barnsins, fjölskyldunnar og þess tengslanets sem er til staðar og 

hagsmunir barnsins eru ávallt hafðir að leiðarljósi (Hervör Alma Árnadóttir, 2010).  

Vinnuferli fjölskyldusamráðs skiptist í þrennt, undirbúning, samráð og eftirfylgni.  

Eftir að fjölskyldan hefur samþykkt þátttöku sína hefst undirbúningsferli þar sem 

félagsráðgjafi er fjölskyldunni til halds og traust. Félagsráðgjafinn hefur meðal annars 

samband við þá sem aðila sem taka þátt í ferlinu. Því næst er haldinn samráðsfundur þar 

sem farið er yfir gang mála og gerð áætlun um framhaldið. Fjölskyldan fær tækifæri til 

að ræða saman í næði um áætlunina og gera athugasemdir ef þess þarf. Eftir að áætlun 

hefur verið samþykkt er henni fylgt eftir með fundum og hún endurskoðuð ef þess þarf. 

Fjöldi funda fer eftir þörfum (Heino, 2001; Hervör Alma Árnadótttir, 2010). 

 

6.3 Félagsráðgjöf í barnavernd 

Flestir starfsmenn barnaverndar eru félagsráðgjafar að mennt. Nám í félagsráðgjöf er 

eina námið sem býður upp á kennslu í barnaverndarstarfi. Ef félagsráðgjafi er 

áhugasamur og faglegur við störf sín eykur hann líkurnar á því að betri uppeldis- og 

þroskaaðstæður skapist hjá þeim börnum sem unnið er með. Félagsráðgjafinn þarf að 

þekkja til þeirra lagaákvæða sem tengjast sviðinu og þarf að þekkja vel til þeirra þátta 

sem líklegir eru til að vera til staðar hjá þeim einstaklingum sem barnavernd veitir 

aðstoð. Áfengis- og vímuefnafíkn og ólík vandamál fullorðinna eru dæmi um slíka þætti. 

Einnig þarf félagsráðgjafinn að þekkja vel til þroskaferlis og líðan barna, en slík þekking 

auðveldar greiningu ráðgjafans á óviðunandi uppeldisaðstæðum barns (Anni G. Haugen, 

2008). 

Félagsráðgjafar innan barnaverndar hafa það ávallt að markmiði að bæta aðstæður 

þeirra barna og fjölskyldna sem þurfa á aðstoð að halda (Anni G. Haugen og María 

Gunnarsdóttir, 2012).  

Niðurstöður og lokaorð 

Tilfinningalegt ofbeldi gegn börnum er alvarlegt ofbeldi sem almennt hefur hlotið litla 

athygli. Ofbeldið felur í sér hegðun þar sem foreldri eða umönnunaraðili notar orð til að 

niðurlægja barnið eða hegðun sem felur í sér að barnið er hunsað og tilfinningalegum 

þörfum þess ekki sinnt. Rannsóknir hafa sýnt fram á að þessi tegund ofbeldis getur haft 

jafn alvarlegar afleiðingar fyrir börn og aðrar tegundir ofbeldis, ef ekki alvarlegri 

afleiðingar. Ofbeldið getur birst í ólíkum myndum og átt sér stað inni á heimili barns, þá 

getur það beinst beint að barninu eða þá að barnið verður vitni af heimilisofbeldi. 

Ofbeldið getur einnig átt sér stað utan heimilis og er þá skólinn líklegur vettvangur.  

Ósamræmi í skilgreiningum hugtaksins og vanmat á þeim ósýnilegu afleiðingum sem 

ofbeldið hefur í för eru líklega megin orsakir þess að litið hefur verið framhjá því  meðal 

fræðimanna.  

Tíðni tilkynninga til barnaverndar á Íslandi hefur aukist töluvert á síðustu árum sem 

gefur til kynna að aukin vakning hefur orðið í íslensku samfélagi á tilfinningalegu ofbeldi.  

Rannsóknarspurningarnar sem lagðar voru fram í inngangi eru þrjár talsins:  

1. Hverjir eru helstu áhættuþættir og afleiðingar tilfinningalegs ofbeldis?  

2. Er tilfinningalegt ofbeldi ómeðvitað hluti af uppeldisaðferðum foreldra?  

3. Hvaða úrræði eru í boði og hvert er hlutverk félagsráðgjafa? 

Við úrlausn var leitast við að varpa ljósi á þá áhættuþætti foreldra sem hafa áhrif á 

að tilfinningalegu ofbeldi sé beitt. Áhættuþættir geta falist í  eigin reynslu foreldra af 

tilfinningalegu ofbeldi í æsku. Hinar ýmsu  tegundir geðrænna vandkvæða geta aukið 

líkurnar á því að foreldri beiti barn ofbeldi. Áfengis- og vímuefnafíkn er áhrifaþáttur sem 

eykur líkur á ofbeldi þar sem slík fíkn getur skert færni foreldra til að takast á við uppeldi 

barna. Heimilisofbeldi er áhættuþáttur sem getur ýtt undir tilfinningalegt ofbeldi gegn 

börnum en niðurstöður leiddu í ljós að þar sem heimilisofbeldi á sér stað eru miklar líkur 

á að ofbeldi gegn börnum viðgangist og þá sérstaklega tilfinningalegt ofbeldi.  

Niðurstöður leiddu í ljós að afleiðingar tilfinningalegs ofbeldis geta verið jafn 

alvarlegar og afleiðingar annarra tegunda ofbeldis, þrátt fyrir að áverkar séu ekki eins 

sýnilegir. Afleiðingar tilfinningalegs ofbeldis hafa ekki verið rannsakað í miklu mæli. 

Afleiðingarnar eru einstaklingsbundnar og fara meðal annars eftir persónuleika barna, 

alvarleika ofbeldisins og sambandi fórnarlambs við gerandann. Helstu afleiðingar sem 

fram komu voru geðræn vandkvæði á borð við kvíða, þunglyndi, félagsfælni, 

geðtengslaröskun og brotna sjálfsmynd. Áfallastreituröskun er líkleg afleiðing 

heimilisofbeldis. Vandkvæði á borð við ofbeldishneigð og áfengis- og vímuefnafíkn eru 

einnig dæmi um afleiðingar. 

Eins og fram kom í fyrsta kafla felur skilgreining tilfinningalegs ofbeldis í sér að ekki 

þurfi að vera að slíku ofbeldi sé beitt af ásettu ráði. Það gefur til kynna að ofbeldið geti 

átt sér stað í uppeldi barna án þess að umönnunaraðili geri sér grein fyrir þeim skaða 

sem hann gæti mögulega verið að valda. Fjallað var um fjórar megin uppeldisaðferðir. 

Það eru leiðandi, skipandi, undanlátsamir og afskiptalausir foreldrar. Leitast var við að 

svara því hvort að tilfinningalegt ofbeldi sé ómeðvitað í uppeldisaðferðum foreldra. 

Niðurstöður gefa til kynna að tilfinningalegt ofbeldi er líklegra til að vera hluti af skipandi 

og afskiptalausum uppeldisaðferðum. Skilgreiningin á skipandi og afskiptalausu uppeldi 

felur í sér þætti sem einnig koma fram í skilgreiningunni á tilfinningalegu ofbeldi. Fram 

kom að skipandi uppeldi felur oft í sér litla hlýju foreldra og að hörðum aðferðum er 

beitt til að fá börn til að hlýða. Afskiptalausir foreldrar geta átt það til að hafna börnum 

sínum og loka á þau tilfinningalega. Einnig sýndu niðurstöður að það getur verið erfitt að 

draga mörkin þegar skilgreina á hvað er tilfinningalegt ofbeldi og hvað eru strangar 

uppeldisaðferðir.  

Eins og fram kom í kafla fimm sýna rannsóknir að jákvæðar uppeldisaðferðir þar 

sem foreldrar nota leiðandi aðferðir bera bestan árangur þegar litið er til þroska barna. 

Einnig kom fram að neikvæð viðmót foreldra til barna geta aukið líkur á vandkvæðum 

sem meðal annars fela í sér áhættuhegðun, námsörðugleika og fleira. 

Barnavernd á Íslandi starfar eftir lögum um barnavernd og eru hagsmunir barns 

ávallt hafðir að leiðarljósi þegar barnaverndarmál koma upp. Í kafla sex  sýndu 

niðurstöður að inngrip í uppeldi foreldra eru lykilþáttur í baráttunni gegn ofbeldi. Sumir 

foreldrar þurfa meiri leiðsögn en aðrir er varðar uppeldi barna og samkvæmt lögum 

skulu vera í boði úrræði sem hafa þann tilgang að leiðbeina og aðstoða foreldra í 

uppeldishlutverkinu. Fjallað var um inngrip, tilsjón og fjölskyldusamráð en það eru dæmi 

um vel þekkt úrræði innan barnaverndar. Niðurstöður sýna að nútíma barnavernd 

leggur áherslu á að efla fjölskyldur til að takast á við eigin vanda. Þegar þeirri nálgun er 

beitt geta félagsráðgjafar gengt veigamiklu hlutverki þar sem félagsráðgjöf felur í sér 

þekkingu á þeim nálgunum sem geta nýst vel í starfi með börnum og fjölskyldum.  

Við úrlausn þessa verkefnis var ljóst að ekki var hlaupið að því að finna heimildir og 

rannsóknir tengdar tilfinningalegu ofbeldi gegn börnum. Þar sem stutt er síðan 

tilfinningalegt ofbeldi var viðurkennt sem einstök tegund ofbeldis var fáar íslenskar 

heimildir að finna.  Ljóst er að mikil vöntun er á rannsóknum á tilfinningalegu ofbeldi 

gegn börnum. Auknum rannsóknum fylgir aukin þekking á þeim áhættuþáttum og 

afleiðingum sem ofbeldið getur haft en það er þekking sem getur nýst við þróun 

sérhæfðra úrræða fyrir foreldra í áhættuhópi og þá sem beita börn tilfinningalegu 

ofbeldi. 

